
Nunatsinni pattattoqarneq pillugu inatsisartut ulloq 11. maj 2022 eqqartuereerlutik pineqartoq taper-
serlugu ataatsimiititaliamut ingerlateqqippaat. (pkt 155) 

Tønnes Kreutzmann-imik ateqarpunga, 2002-mi pattattutut atorfinitsinneqarnikuuvunga ullumikkullu Nuummi pattat-
tuullunga. Nunatsinni pattattutut ilinniartitaaneq 2014-mi naammassinikuuara pattattutullu ukioq manna ukiut 20-
ngortorsiorlugit. Pineqartoq inatsisartuniit ataatsimiititaliamut ingerlateqqinneqarnera iluatsillugu pattattup ”silar-
suaaniit” paasissutissiilaarniarlunga allagaqaateqarpunga.

Inatsisartut eqqartuinerminni maluginiarnerusaat ”oqaluffimmi nipilersortartoq” (kirkemusiker) SIK-p pisor-
tanik isumaqatigiissutaani 02. Dec. 2019-meersumi ilaatinneqarpoq. Kirkemusiker organist-ilu taaguuti-
mikkut assigiinngikkaluartut nunatsinni pattattutut sulinermi immikkooruteqanngillat pattattutulli atorfiup 
”inuussutissarsiutinngortinneqarsinnaaneranut” taaguusersuinikkut periarfissaqartitsinissaq pisariaqarsori-
narluni.

Nunarsuarmi sumiikkaluaraanniluunniit pattattutut sulinerup tunngavia tamani assigiippoq, tassa inuiaat 
tussiutaasa ajunngitsumik tussiarneqartarnissaannut siuttutut akisussaassusilimmik sulineq. Oqarutta; DK`-
mi innuttaasut 5.8 millionit ilagiittut tussiutaat 791-put. Kalaallit nunatsinni 56.000-luta tussiutigut 644-lutik, 
tassa nunatsinni organisti DK-mi organistimut sanilliullugu tussiutitigut isumagisassaqarneroqaaq. Soorlu 
nunani allani taamaattoq DK`mi organistitut atorfik inuussutissarsiutaasinnaavoq, nunatsinnili tamaanngilaq.

Nuutit tupinnartuliaapput organistimullu sulinermi toqqammavittut siuariartorfiussappata ullormut 3 time 
sungiusarneqartuaannartussaapput. Aamma ilagiittut aaqqissuussaanitsinni ileqquuvoq nalliuttorsuarni 
naalagiani palasimut akioriissut tussiaqattaarutillu assigiinngitsut ingerlanneqartarlutik. Oqarutta: Nalliuttor-
suarni tussiaqattaarutissat ca. 15 min. sivisussuseqartussat qaammatinik arlalinnik sioqqutsisumik organist-
imiit erinarsoqatigiinnut sungiusarneqalersarput, tassa imaappoq: Pattattutut atorfik malunnanngitsuusaa-
mik piffissarujussuarmik aamma allatigut piumasaqaatitaqareerpoq.

Ulluinnarni kuisitsinerit, katittut, ilisinerit il.il. ingerlaavarput utoqqaallu illui suliartorfigineqartarmata mee-
rannguaniit utoqqarsuarnut organistitut attuumassuteqarfigisakkut akisussaassusilimmik innuttaasut sullin-
neqartarput. Oqarutta: Nuummi innuttaasunut 19.000-nut qatserisartut 36-it pisariaqalerfiagut akisussaas-
susilimmik sullissisussaatitaapput, organistit marluinnannguupput pisariaqalerfiatigullu innuttaasunut taak-
kununngarpiaq aamma akisussaassusilimmik sullissisussaatitaallutik, tassa imaappoq: Malunnanngitsuusaa-
mik atorfik kiserliornarsinnaasoq akisussaafferujussuarmik piumasaqaatitaqareerpoq.

Ullumikkut ilinniartitaanermi pattattunngorniat ilinniagaqarnermusiaqanngillat. Ilinniartut teori ingerlakkiar-
torlugu ataatsimoortinneqartarput angalanerminnilu tassani ”ullormusiaqartinneqartarlutik.” Teori naam-
massinerani angerlarlutik ukiup tullianut ataatsimooqqinnissamut ilinniagassinneqartarput, ilinniarnermu-
siaqaratik. Tassa imaappoq: Ullumikkut kinaluunniit ingerlariaqqikkumalluni Majoriami ingerlatsilersimasoq 
qaammammut aalajangersimasunik ilinniagaqarnermusiaqalesarpoq, pattattunngornianut tamanna atuutin-
ngilaq.

Nunatsinni pattattutut atorfiup akilernerlutaavallaarneragut inuussutigisinnaasamik allamik atorfeqartaria-
qarpoq, taamaattumik atorfilittut allatuulli weekend-ini qasuersilerfissaraluami pattattutut sapaammut 
piareersarnerit tallimanngornermi aallartereertarmata taakkununnga sapaatip akunneqaranilu weekend-
eqanngilaq, tassa imaappoq: Nammineq ferie atornianngikkanni ukioq kaajallallugu qasuersaarfeqanngiusar-
tumik ullut tamaasa organistimut suliffiusariaqarput.

Erseqqinnerusumik paasisaqartoqarusussappat piareersimavunga.

In.in.
Organist Tønnes Kreutzmann 
Nuuk 18/05-2022

